
Урок беларускай мовы ў 11 класе (павышаны ўзровень)
КАНСТРУКЦЫІ З ЧУЖОЙ МОВАЙ
МЭТА: 
падагульніць і паглыбіць веды вучняў па афармленні на пісьме і ў вусным маўленні сказаў з простай мовай; паўтарыць правілы пастаноўкі знакаў прыпынку ў сказах з простай мовай; 

актуалізаваць веды аб пунктуацыйных нормах; правілах пастаноўкі знакаў прыпынку ў сказах з аднароднымі членамі, адасобленымі членамі
 
развіваць  уменне перадаваць чужое выказванне ў вуснай і пісьмовай мове; развіваць навыкі сінтаксічнага і пунктуацыйнага аналізу;
ствараць умовы для выхавання ўважлівасці, сканцэнтраванасці, самаацэнкі.

ФОРМАЗАНЯТКАЎ: тэматычны трэнажор
АБСТАЛЯВАННЕ: тэставы матэрыял  па тэме “Знакі прыпынку ў сказах з простай мовай”;  практыкаванні для замацавання; рэпецітар “Знакі прыпынку ў сказах з простай мовай”; планы-алгарытмы выканання тэставых заданняў “Афармленне сказаў з простай мовай”; тэматычныя мікрасхемы “Складаныя моманты пры афармленні простай мовы”; заданні для практыкума па тэме “Знакі прыпынку ў сказах з простай мовай”
ХОД УРОКА
1. АРГАНІЗАЦЫЙНЫ МОМАНТ
2. ПЕРШЫ ЭТАП РАБОТЫ: Тэматычны трэнажор - праверачны тэст па тэме “Складаны сказ”
     Тэст вучні выконваюць, вызначаюць працэнт  выканання, запісваюць у індывідуальную карту

3. ДРУГІ ЭТАП РАБОТЫ: 1) Абмеркаванне тэмы “Знакі прыпынку ў сказах з простай мовай” – рэпецітар;

                                                    2) Практыкаванні для замацавання 

4. ТРЭЦІ ЭТАП РАБОТЫ: Тэматычны мікратэст “Знакі прыпынку ў

     сказах з простай мовай”

    Тэст вучні выконваюць, вызначаюць працэнт выканання, запісваюць у індывідуальную карту

5. ЧАЦВЁРТЫ ЭТАП РАБОТЫ: Планы-алгарытмы выканання тэставых заданняў: “Афармленне сказаў з простай мовай”

6. ПЯТЫ ЭТАП РАБОТЫ: Тэматычны тэст “Знакі прыпынку ў сказах з простай мовай”

    Тэст вучні выконваюць, вызначаюць працэнт  выканання, запісваюць у індывідуальную карту

7. ШОСТЫ ЭТАП РАБОТЫ: 1) Абмеркаванне вынікаў выканання тэставага задання па дадзенай тэме;

                                                         2)  Карэкцыйны матэрыял: 
     тэматычныя мікрасхемы: “Складаныя моманты пры афармленні простай мовы”;
                                                         3)  Практыкум

8. СЁМЫ ЭТАП РАБОТЫ: Тэставы матэрыял па тэме “Знакі  прыпынку ў сказах з простай мовай”

     Тэст вучні выконваюць, вызначаюць працэнт   выканання, запісваюць у індывідуальную карту

9. ПАДВЯДЗЕННЕ ВЫНІКАЎ

10.  ДАМАШНЯЕ ЗАДАННЕ: § 21, пр.222, паўт. Пыметннік, лічэбнік
ЗНАКІ ПРЫПЫНКУ Ў СКАЗАХ З ПРОСТАЙ МОВАЙ                      
     ПРОСТАЯ МОВА – гэта дакладна ўзноўленая (перададзеная) чужая мова. Сказы з простай мовай складаюцца з дзвюх частак: словы аўтара (хто сказаў, падумаў і г. д.) і ўласна простая мова (што сказалі, падумалі і г.д.). Пастаноўка знакаў прыпынку ў сказах з простай мовай залежыць ад месца слоў аўтара (перад ПМ, пасля яе, у сярэдзіне).
                        І. Простая мова стаіць пасля слоў аўтара.

                        А: “П”.  Простая мова мае апавядальную інтанацыю.

 Падумаў Сцяпан: “Старэю ўжо, а жыцця людскога не бачыў”.
                        А: “П?”   Простая мова мае пытальную інтанацыю.

Часта пыталася маці ў мяне: “Куды падзеліся зоркі?”                                               
                        А: “П!”  Простая мова мае клічную інтанацыю.

 Браце мой, сказаць магу адно: “Я табе зайздрошчу як нікому!”
                        ІІ. Простая мова стаіць перад словамі аўтара.

                         “П”, - а.  Простая мова мае апавядальную інтанацыю.

 “Канцэрт прайшоў выдатна”, - супакойваў я Ірыну.

                         “П?” – а.   Простая мова мае пытальную інтанацыю.         
 “Куды ж ён пайшоў?” – карцела пытанне ў Аўгіннінай галаве.

                         “П!” – а.   Простая мова мае клічную інтанацыю.

“І мы табе, бацька, зычым дабра!” – усклікнуў Расціслаў.
                          ІІІ. Словы аўтара стаяць у сярэдзіне простай мовы.

                                               “П, - а, - п”.

Словы аўтара раздзяляюць простую мову там, дзе не павінна быць ніякага знака прыпынку або павінна стаяць коска, кропка з коскай, двукроп’е ці працяжнік./ “Брат мой, - гаварыў па-сяброўску даверліва мне Андрэй, - лепшай, як журналістыка, працы няма”.

                             “П, - а. – П”.  //  “П? - а. – П”.  //  “П! – а. – П”.                                                  

Словы аўтара раздзяляюць простую мову там, дзе павінна стаяць кропка, пытальнік ці клічнік./ “Значыць старэем, - сказаў Аркадзь. – Роздум, як і сумненне, - справа старых дзядоў”.

                                                  “П… - а. – П”.

Словы аўтара раздзяляюць простую мову там, дзе павінна стаяць шматкроп’е./ “Вы знаходзіце, што я… - Ірына зніякавела. – Я ў сабе расчаравалася даўно”.

                                 “П, - а: - П”.  // “П? – а: - П”. // “П! –а: - П”.                                               

Словы аўтара маюць два дзеясловы “маўлення”, адзін з якіх адносіцца да першай часткі простай мовы, а другі да другой яе часткі./ “Ведаеш, мамачка, каго я прывяла? – весела сказала дачка і таемна прапшаптала: - Гэта той самы госць, якога мы калісьці ратавалі ад немцаў.   
                         ІV. Простая мова знаходзіцца ў сярэдзіне слоў аўтара.

Калі простая мова знаходзіцца ў сярэдзіне слоў аўтара (яе тады называюць уключанай), то перад ёю ставіцца двукроп’е, а пасля яе – коска або працяжнік.  А: “П”, а. // А: “П”, - а.
Яшчэ старадаўні грэчаскі філосаф сказаў: “Усё цячэ і ўсё змяняецца”, прычым усё гэта не абыходзіцца без барацьбы. // Усю дарогу ён пакрыкваў на шафёра: “Цішэй, Ціма, цішэй”, - быццам Вера была нейкай дарагой цацкай

ПРАКТЫКАВАННІ ДЛЯ ЗАМАЦАВАННЯ
1. Аформіце сказы з простай мовай у адпаведнасці з пунктуацыйнымі нормамі.

1. Лабановіч падумаў а добра гаворыць Бас і ўпотайку пазайздросціў яго красамоўству.

2. Эх каб дожджык не раз думаў Лагуновіч з надзеяй пазіраючы ўгору вось было б добра.

3. Ці не тут было возера думаў Сцёпка.
4. Бярыце прыклад з лепшага, а не з горшага  заўсёды раіў наш настаўнік беларускай мовы і літаратуры Міхась Пятровіч… лепшага ў нашай краіне дастаткова...

5. Што ты робіш дурненькі прастудзішся яшчэ больш кажа мама з-за прасніцы.
6. Мы кажа Пятро Глебка няпоўна недасканала ведаем народную мову.
7. Што маркоцішся Віця кацярына Іванаўна заклапочана павярнулася да маўклівага мужа усё крыўдзішся на сваё начальства.

8. А мне дык што да гэтага думаў Алесь праганяючы гэтым здаровым пачуццём нейкую жаласць.
9. Хвядора не вытрымала, папракнула не забывай якая ў яго работа…
10. І буду буду пісаць зноў усміхнуўся Алесь бо навошта ж я столькі пабачыў адчуў перадумаў?..

Узор выканання:

“Чалавек жыве, пакуль нешта робіць”, - сказаў бацька.
2. Знайдзіце сказы, у якіх дапушчаны памылкі пры афармленні простай мовы. Запішыце сказы правільна.

1. Каця зразумела і шчасліва засмяялася: “Які ты дарослы, дарослы  хлопчык, Віцька!”

2. “Што самае галоўнае было ў маім жыцці? – пытаецца сам у сябе Васіль Сухамлінскі і дае вычарпальны адказ. – Любоў да дзяцей”.

3. “Ого, на зацірку і я ахвотніца. – адказала Сцёпчыха і яе галодныя вочы заблішчэлі.

4. – “Колькі дзяцей назбіралася! – гаворыць гаспадыня, Вунь там, усіх яны збіраюцьдзяцей разам.

5. “Чалавек жыве, пакуль нешта робіць”. – Сказаў бацька.

6. Прайшлі, памаўчалі. Ганна напомніла Парасцы: “сабіраліся ў Курані к нам настаўнічаць!”

7. Адказ суровы ды справядлівы: “Там толькі бываем шчаслівыя, дзе любім, дзе любяць нас.

8. – Ой, татачка! Гаварыла яна і не могучы дакончыць, звонка смяялася і паўтарала: - Ой, татачка! Ой!
9. “Няўжо так позна ўжо?”: падумаў Андрэй і паглядзеў на гадзіннік...

10. “Заўтра і зробім!” – Міканор сказаў так, як гавораць на неразумную заўвагу. – “А калі ж?”

ТЭМАТЫЧНЫЯ МІКРАТЭСТЫ 
А 1. Адзначце сінтаксічныя канструкцыі з простай мовай.

       1) “Ідзі, мая кароўка, у зялёную дуброўку, каб пад сонейкам хадзіла, пад месячкам не 

       блудзіла”, - так выпраўлялі мы сваю малочніцу ў поле.

       2) Апошні час у яго на душы было неспакойна. Хто ён цяпер? Без пяці хвілін 
       камандзір узвода.
       3) “Выбачайце, - нарэшце сказаў я, - дзе тут каралеўскі палац?”

       4) Алесь падумаў: “Немагчыма стварыць для сябе ціхі аазіс, нейкае сховішча, куды не 

       прыйдуць трывогі часу”.

       5) Пісьменнік гаварыў, што адной з рыс індыйскага характару з’яўляецца адчуванне 

       ўласнай годнасці.
А 2. Адзначце, які знак прыпынку ставіцца на месцы пропуску ў сказе.

       “Вясною _ - марыць Валік, - вернецца наша птушка ў родны край”.

1) Кропка; 2) коска; 3) двукроп’е; 4) двукоссе; 5) клічнік.
А 3. Адзначце схему, якая адпавядае пастаноўцы знакаў прыпынку ў сказе.

      Бачыш вунь тую самую высокую вяршыню паказвае мне Ахмет (Я, я) там многа год 

      авечак пасвіў.

1) “П, - а. – п”.  2) “П! – а, - п”.  3) “П... – а. – П”.  4) “П? – а. – П”. 5) “П! – а. – П!”
А 4. Адзначце сказы з пунктуацыйнымі памылкамі.

       1) – Добры дзень вам!, ветліва павіталася жанчына.

       2) Сымонка збіраў маленькіх шчупакоў і плотак па лужынах, кідаў у вядро і нёс да 

       возера, прыгаворваючы: “Плывіце і расціце!”

       3) – Тобік, Тобік. – лашчыў пярэстага сабачку дзед. Ідзі, маленькі, пабегай.

       4) Дзяўчына раптам думае: што трэба забыць крыўды і непрыемнасці.

       5) Якраз у гэты момант Сяргей пачуў цокат конскіх падкоў па бруку, знаёмае, хоць і  

       не дужа моцнае, “ура!” і выскачыў з хаты.
А 5. Устанавіце адпаведнасць сказаў з правільным варыянтам пастаноўкі знакаў прыпынку.

         А. Не забывай мяне сказаў на развітанне             1. Працяжнік, працяжнік, коска,

              Турсевіч.                                                                  працяжнік.

         Б. Міхась адзначыў што зямля як жывая               2. Двукоссе, двукоссе, коска,

             гаворыць з небам і варушыцца пад нагамі.            працяжнік.

         В. Шчымліва падумалася хіба я на свеце               3. Двукроп'е, двукоссе, працяжнік,

              знайду пекнату як тут на Беларусі?                         двукоссе.
          Г. А ў вас дзеці ёсць?                                                4. Двукроп’е, двукоссе, коска, 

              Дзве паненкі адказваю.                                             коска, двукоссе.

                                                                                               5. Коска, коска, коска.
                             ТЭМАТЫЧНЫ ТЭСТ   ЗНАКІ ПРЫПЫНКУ Ў СКАЗАХ З ПРОСТАЙ МОВАЙ

1. Адзначце сказы з простай мовай, у якіх знакі прыпынку пастаўлены правільна:

1)“Дзіўна, чаму я раней не заўважаў тваіх здольнасцей?” – спытаў настаўнік у Сашы.

2)“Хлопцу шаснаццаць гадоў – працягвае Несцяровіч. – Праз два гады ён будзе паступаць у інстытут”.
3)“Можна? – не чакаючы адказу, зайшла дзяўчына і з парога прадставілася: - Мяне завуць Агнія”.
4)“Ад працы, - гаварыла Ганна сыну, - чалавек ніколі горшым не робіцца”.
5)“А як жа кумка маецца” – кума ў кумы пытаецца.

2. Адзначце схему, якая адпавядае пастаноўцы знакаў прыпынку ў наступным сказе:

Калісьці Пціч была глыбакаводнай і суднаходнай ракой расказвае экскурсавод і вось тут, дзе ў яе ўпадае рэчачка Менка, да дзесятага стагоддзя, як лічаць вучоныя, знаходзіўся старажытны Менск

1) “П, - а, - п”. ; 2) “П, - а: - П”. ; 3) “П,” – а. – “П”. ; – П! – а. – П. ; 5) – П? – а. – П. 

3. Адзначце сказы з простай мовай, у якіх на месцы пропускаў трэба паставіць працяжнік:

1)“Што самае галоўнае было ў маім жыцці? – пытаецца сам у сябе Васіль Сухамлінскі і дае вычарпальны адказ: _ Любоў да дзяцей”.

2) Мільганула маланкай трывожная думка _ “Няўжо заспаў?” 

3) “Мне падабаецца гуляць адвячоркам, - тлумачыў Андрэй Паўлавіч сваё з’яўленне, _ але аднаму сумна”.

4) Цётка Марыя правільна сказала _ “Не пытайцеся ў старога, а пытайцеся ў бывалага”.

5) “Хто там?” _ адразу перарваў сам сябе на няскончаным слове Віктар.

4. Адзначце сказы з простай мовай, у якіх на месцы пропускаў трэба паставіць двукроп'е:

1) “Вы павінны ісці назад іншай дарогай, -  сказаў камандзір _ - Неабходна абысці Барысаўшчыну з поўдня, каб сустрэцца з атрадам. 

2) “Давай, сынок, пагасцюем у салаўёў, сёння ж, кажуць людзі, іхняя самая спеўка” _ прапанаваў бацька.

3) У канцы ўрока настаўніца сказала _ “Хлопцы, збярыцеся каля актавай залы”.

4) “Аж кішыць рыбы! – сказаў дзед і сумна дадаў_ - А паспрабуй злавіць каторую, дык наседзішся”.

5) “Недзе тут недалёка, - успомніла Галя _ жывуць нашы землякі”.

5. Адзначце, які знак прыпынку прапушчаны пры афармленні простай мовы:

“Можа, сватацца да дачкі прыехалі? – жартаўліва запытала Ганна і дадала: То заходзьце, міласці просім”.

1) працяжнік; 2) двукроп’е; 3) коска; 4) кропка; 5) пытальнік. 

АНАЛІЗ ПАМЫЛАК, ДАПУШЧАНЫХ АБІТУРЫЕНТАМІ ПАДЧАС ВЫКАНАННЯ ДАДЗЕНАГА ЗАДАННЯ Ў МІНУЛЫМ ГОДЗЕ

     Аднак некаторыя адказы абітурыентаў 2016 года сведчаць пра неабходнасць удасканалення ўмення правільна ставіць знакі прыпынку ў сказах з простай мовай. Так, каля 30% паступаючых адзначылі, што пры афармленні простай мовы ў канструкцыях 
“Глядзі, як засыпала снегам дрэвы, - засмяялася кацярына і дадала: такія дзіўныя, усё роўна як вусатыя дзяды з пасівелымі бровамі” (варыянт 10); 
“Цікава, хто ў журавоў за камандзіра? – звяртаецца да мяне Сяргей Мікалаевіч і дадае – Глянь, як будуе востры клін” (варыянт 2) -  прапушчана коска, а ў канструкцыях 
“Дзіўна ўпрыгожыла хаты зіма, - заўважыла Алена Віктараўна і ўдакладніла – Нібы ватай абляпіла іх аж па самыя стрэхі” (варыянт 3); “Дык вы, цётка, на старасці год і пчол самі даглядаеце? – дзівіліся студэнты і жартаўліва дадавалі – Нам трэба на вас раўняцца” (варыян 5); 
“Гармоні сваёй так, кажаш, і не набыў? – пытаўся дзядзька ў рамана і нагадваў – памятаеш, як хваліўся, што першым жаніхом на ўсю воласць будзеш?”(варыянт 7) -  прапушчана кропка.

     Аналіз выканання абітурыентамі дадзенага задання паказаў: для найбольш паспяховага авалодання пунктуацыйнымі ўменнямі і навыкамі трэба мець тэарэтычную аснову, умець знаходзіць пэўныя заканамернасці і ўстанаўліваць узаемасувязь паміж сінтаксічнымі з’явамі, разумець, дыферэнцыраваць і тлумачыць іх.    
КАРЭКЦЫЙНЫ МАТЭРЫЯЛ  ТЭМАТЫЧНЫЯ МІКРАСХЕМЫ
Складаныя моманты пры афармленні простай мовы

     Памылкі пры афармленні простай мовы дапускаюцца па няўважлівасці ў наступных выпадках: напісанне вялікай ці малой літары, двукоссе ў пачатку або канцы простай мовы, знак прыпынку ў адпаведнасці з інтанацыяй (коска, пытальнік, клічнік).

     Трэба памятаць, што простая мова выдзяляецца двума спосабамі: двукоссем (калі яна падаецца ў радок з аўтарскім тэкстам) або працяжнікамі (пры запісе яе з новага радка і захоўванні абзацаў): 

     Вярнідуб нахмурыў бровы ды адказвае сурова: «Няма сілы такой, каб скарыўся я ёй! А жыццё ў барацьбе я здабуду сабе». 

    Апейка зірнуў дапытліва, востра:

   - А як жа – гаспадаркі? Пакідалі?

   Пэўныя цяжкасці пры афармленні простай мовы могуць узнікнуць, калі словы аўтара разрываюць яе на дзве часткі. Знакі прыпынку ставяцца наступным чынам:

· калі словы аўтара перарываюць простую мову там, дзе не павінна быць ніякага знаку прыпынку або павінна быць коска, кропка з коскай, двукроп’е ці працяжнік, то словы аўтара выдзяляюцца коскамі і працяжнікамі і другая частка простай мовы пачынаецца з малой літары: “Сказаць, не кепска тут хлапчыне, - прамовіць часам гаспадыня, - а ўсё ж дамок свой моцна цягне, і кожны к матцы сваёй прагне”.

- Ага, - пацвердзіла яна, - мы тут стаялі.
· Калі словы аўтара перарываюць простую мову там, дзе павінна стаяць кропка (пытальнік, клічнік) і працяжнік, а пасля слоў аўтара – кропка і працыжнік і другая частка простай мовы пачынаецца з вялікай літары:
· Які нялёгкі лёс прыгнаў да нас славутага сышчыка? – Юсікаў прыдзірліва агледзеў мяне. – А ты нішто, падпаліўся!
· Увага: калі словы аўтара знаходзяцца ў сярэдзіне простай мовы і маюць два дзеясловы (адзін уводзіць адну частку простай мовы, а другі – другую яе частку), то перад словамі аўтара ставіцца коска (пытальнік, клічнік) у спалучэнні з працяжнікам, а пасля гэтых слоў – двукроп’е і працяжнік і другая частка простай мовы пачынаецца з вялікай літары: “Мне сёння не спіцца, - сказаў марак і, доўга памаўчаўшы, загаварыў: - А ты малайчына, што прыйшоў сюды”. 

КАРЭКЦЫЙНЫ МАТЭРЫЯЛ: РЫХТУЕМСЯ ДА ЭКЗАМЕНА
ЗНАКІ ПРЫПЫНКУ Ў СКАЗАХ З ПРОСТАЙ МОВАЙ
Адзначце сказы з простай мовай, у афармленні якіх ёсць памылкі, выпраўце іх і запішыце сказы правільна аформіўшы простую мову.
1. Маці незадаволена паглядзела на дзяўчыну і ледзь прыкметна прыжмурыла вока. «Сціхні, - гаварыў гэты яе знак, - пераступі старому».

2. «Ты што гэта надумаў, хлопча? – здзіўлена запытаў Якаў, - хочаш і мяне сюды ўмяшаць?»
3. «Што, Толя, хто з нас больш злавіў?» - Смяялася яна, па-свойму непаўторна страсянуўшы галавой.
4. Жмурачыся ад сонца, Міхалка махае нам рукой: «Шчаслівай дарогі!»
5. «Пачакайце. Вось уселімся ў новую хату, - усміхнуўшыся, адказала Ганна Мікалаеўна, - першым госцем будзеце».

6. Правадніца папярэдзіла: «Спазняемся. Стаянку могуць скараціць. Не адыходзьце далёка».
7. «Як гэта лётчыкі бачаць у цемнаце? – дзівіўся Мікола, - і прылятаюць дакладна туды, куды трэба».

8. «Удзячнасці ў нас малавата», – падумаў сам сабе Андрэй, да болю адчуваючы сябе вінаватым перад некім.
9. «Я – дваццаць трэці!» – закрычаў я ў эфір. – «Іду на пасадку».
10. «Вы жывяце ў чароўным краі, - сказаў мне летась стары масквіч. – Я шмат бачыў харошых мясцін, але прыгажэйшых за беларускія лясы не сустракаў».
11. «А-а, ты тут? Спазніўся?», - не то запытаўся, не то зазначыў Леў Пятровіч.
12. Дзядзька адказаў: «Мяркуйце аб чалавеку па яго справах, а не па прыгожых словах».
13. – Эх, каб дожджык! – не раз казаў Аляксей, з надзеяй пазіраючы ўгару, - вось было б добра!
14. – Гэй, на беразе! – данёсся хрыплаваты голас з мора: - Падымайце канат!
15. «Прыкметы на пагоду на ўсім свеце аднолькавыя – не раз казаў Канстанцін Міхайлавіч – толькі мы не ведаем іх».
16. «Чытай, мой хлопчык», - пачынаў свае навучанні стары: «Кнігі многа даюць: яны вучаць, як трэба жыць на свеце».

17. «Няўжо і праўда заблудзіліся?» – засумняваўся Антон, аднак заспяшаўся ўсіх супакоіць: Хутка ўжо будзем дома. Пацярпіце крыху.
18. – Не будзь горкі і не будзь салодкі, - даваў настаўленні бацька. – Горкага праплююць, а салодкага праглынуць.
19. – Перастаньце абодва, - пачаў супакойваць тата і ўжо больш цвёрда сказаў: - Слязьмі гору не паможаш.
20. Калі я крыкну: «Стой, лапаць скінуўся!», усім трэба кідацца на канвойнікаў.
ТЭСТАВЫ МАТЭРЫЯЛ ПА ТЭМЕ
“ЗНАКІ ПРЫПЫНКУ Ў СКАЗАХ З ПРОСТАЙ МОВАЙ”

1. Адзначце сказы, якія адпавядаюцьсхеме “П, - а: - П”.

1) Я на велвсіпедзе, бо машына ў рамонце прамовіў Цярэшчанка і, зірнуўшы на гадзіннік, дадаў у мяне ў запасе яшчэ паўгадзіны

2) Чаго Жыгімонту не пагадзіцца сказаў князь Міхайла тут наш удзел і наш клопат пра зямное і духоўнае

3) Невялікае шчасце сустрэць тыгра з голымі рукамі сказаў Мірон
4) Бацька глядзеў на сына з непакоем што яго чакае там думаў ён

5) Ты па характары сарока ўсміхнуўся дырэктар і ўдакладніў усё трашчыш і трашчыш

     2.   Адзначце сказы, якія адпавядаюць схеме “П, - а. – П”.

           1) Дзядуля ўсклікнуў Славік цяпер мы сапраўдныя фермеры

           2) Збірайце, вывучайце народную творчасць гаварыў Рыгор Шырма праца ваша не 

           загіне, належным чынам ацэніцца

           3) Праўду казала некалі мая маці як бы ты ні быў стомлены, а напіся крынічнай 

           вады – і ўсё як рукою здыме

           4) Заўтра, сынок, пойдзем у мястэчка шапнула маці сыну трэба ж нам неяк прадаць  яблыкі

           5) Вось цяпер ты малайчына пахваліў мяне бацька і пажартаваў можна цябе ўжо з 

           вучня ў майстры пераводзіць

     3.   Адзначце сказы, у якіх чужая мова аформлена правільна:

           1) “Адбой, - сказаў Мар’ян і звярнуўся да плытагонаў: - Вылазьце, мужыкі, 

           памяркуем, што рабіць”.

           2) “Салавей – птушка-мастак, - сказаў некалі мой дзед. – На зямлі шчасце людзям

           было б, каб яны так умелі спяваць і чараваць, як салавей”.

           3) “Ты выдатна ведаеш тэорыю літаратуры”, - пахваліла мяне настаўніца.

           4) “Хто-небудзь купляе?”, - запытаўся Мікола, паказваючы на розныя танныя 

           нацюрморты і пейзажы.

           5) “Я думаю”, - скончыў гаворку Адам Ягоравіч, пільна гледзячы сыну ў вочы, - 

           “Табе будзе лепш за ўсё паступіць у наш Яраслаўскі юрыдычны ліцэй”.

     4.   Адзначце сказы, у якіх чужая мова аформлена правільна:

           1) Ірландскі вучоны Дэві зазначыў некалі, што: “Кожны народ павінен аберагаць  

           сваю мову больш, чым граніцы, бо мова – гэта галоўная яго абарона, куды больш 

           моцная, чым усе яго цытадэлі”.

           2) “З добрым чалавекам, хлопцы, - сказаў Колас. – Ніколі не пашкодзіць параіцца”.

           3) Іван са здзіўленнем спытаў: “Ты адзін тут?”

           4) “Усе пахаваліся ад марозу, - усміхнуўся дзед – баяцца на двор вылезці”.

           5) “Грыб! – крыкнуў Коля. – Паглядзі, як цікава расце!”

     5.   Адзначце схему, якой адпавядае пастаноўка знакаў прыпынку ў наступным
           сказе:

     Вы жывяце ў чароўным краі сказаў мне летась стары масквіч я шмат бачыў 
     прыгожых мясцін, але прыгажэйшых за беларускія лясы не сустракаў

     1) – П – а. – П.   2)  - П, - а – п.    3)  - П, - а, - П.   4) – П, - а: - П.   5) – П, - а. – П.

6.   Адзначце схему, якой адпавядае пастаноўка знакаў прыпынку ў сказе з 

      простай мовай:

      А колькі ж тут баравічкоў усклікнуў радасна хлопчык і дадаў Ды Яны ж усе

      маладыя, крамяныя

1) “П, - а. – П”.  2) А: “П”.  3) “П, - а, - п”.  4) “П! – а: - П!”  5) “П”, - а: - “П”.
     7.   Адзначце сказы з простай мовай, у якіх на месцы пропускаў трэба паставіць 
           працяжнік:

1) “Праўды ад людзей не схаваеш, - заўважыў Антон, _ як і шыла ў мяшку не

 ўтоіш”.

2) “Хочацца вясны, - шчыра прызнаўся Юзік і дадаў: _ Вельмі хочацца”.

3) Старажытныя людзі казалі _ “Дарога – гэта жыццё”.

4) “Каб палюбіць сваю справу, трэба яшчэ і верыць у яе значэнне”, _ заўважыла Вольга Віктараўна.

5) Уваткнуўшы кассё ў зямлю, бацька падняў жаўтаротае птушанятка і ўсклікнуў _ “Гэта ж перапёлачка! І як я паспеў яе заўважыць, кассу стрымаць!”

     8.   Адзначце сказы з простай мовай, у якіх на месцы пропускаў трэба паставіць
           двукроп'е:
1) “А, сябар! Добры дзень!” _ сказаў лісліва Авадзень, усеўшыся Валу на спіну.

2) “Сёння першы дзень заняткаў у школе, - сказаў Пеця і дадаў _ - Трэба павіншаваць Веру Васільеўну”.

3) “Чытай, мой хлопчык! – пачынаў сваё навучанне стары _ - Кнігі многа даюць, яны вучаць, як трэба жыць на свеце”.

4) Спадарожнік запытаўся _ “А ці багаты ў вас лес?”

5) “Назад не прыйдзе хваля тая, што з быстрай рэчкай уплывае”, - па-філасофску сцвярджаў Якуб Колас.

9. Адзначце, які знак прыпынку прапушчаны пры афармленні простай мовы:

“Работа з саломкай патрабуе не толькі чыста тэхнічных навыкаў, - сказаў кіраўнік студыі і патлумачыў – Яна патрабуе густу і фантазіі”.

1) працяжнік;   2) двукроп’е;   3) коска;   4) кропка;   5) пытальнік.

     10.  Адзначце сказы з простай мовай, у якіх знакі прыпынку пастаўлены 
            правільна:
1) “Пушчы, - казаў Уладзімір Караткевіч – гэта божыя сады”.

2) Сафрон, убачыўшы Марыну, раптам як зацягне – “Для цябе, маё сонейка, высь любую вазьму, скажаш толькі ты слованька – зорку з неба здыму”.

3) “Добры вечар у хату”, - прывітаўся незнаёмы.

4) “Я згодна з вамі, дзядзька, - сказала надзея раманаўна і дадала: - няхай хата стаіць”.

5) “З цябе нядрэнны снегавік атрымаўся, - засмяяўся Янка. – Навошта чапаў елку?”

     В1. Закончыце фармулёўку.

           Чужое выказванне, перададзенае кім-небудзь даслоўна, з захаваннем сінтаксічных 

            асаблівасцей, - гэта ... .

     В2.  Запішыце словам, які знак прыпынку ставіцца на месцы пропуску ў сказе.

             “Нават адным словам, якое жыве, а не існуе, - пісаў Кузьма Чорны _ - можа 

              вельмі шмат выказаць”.

     В3.  Устанавіце адпаведнасць сказаў правільным варыянтам пастаноўкі знакаў
             прыпынку. Адказ запішыце.
             А. Самая характэрная якасць бяздарнага            1. Працяжнік, працяжнік, коска,

                  пісьменніка гаварыў А.П. Чэхаў                         працяжнік, працяжнік.

                  заключаецца ў тым што ён трымаецца           2. Коска, двукоссе, двукоссе.

                  пыхліва.                                                              3. Коска, двукроп'е, двукоссе, коска,

             Б. Тут жыве Ірына Ласніцкая? Гэта мая                   двукоссе.

                  ўнучка адказаў мужчына басам. А што           4. Двукоссе, коска, працяжнік, двукроп’е, 

                  вам трэба?                                                               працяжнік, коска, коска, двукоссе.

             В. Успомніўшы паездку Мікола ледзь не             5. Двукоссе, коска, працяжнік, коска, 

                  ўздыхнуў радасна ах якія там лясы!                     працяжнік, коска, двукоссе.

             Г. Ганьку даглядайце прасіла Алена і                      

                   дадала глядзі ж слухай усіх памагай цётцы.   

                        ТЭМАТЫЧНЫ ТРЭНАЖОР 
                            СІНТАКСІС І ПУНКТУАЦЫЯ
АДКАЗЫ:

      1.   2, 3, 5

      2.   2, 4, 5

      3.   2, 3, 4

      4.   1, 3

      5.   2

      6.   1

      7.   1

      8.   3

      9.   5

      10.  1, 3, 4
1) А2Б5В4Г1;  2) А2Б3В5Г4;  3) А4Б1В2Г5;  4) А3Б5В1Г4;  5) А3Б5В4Г1

ІІ Б. – 3 Э.     ТЭМАТЫЧНЫЯ МІКРАТЭСТЫ ПА РАЗДЗЕЛАХ МОВЫ 

АДКАЗЫ:

1. 1, 3, 4

2. 2

3. 4

4. 1, 3, 4  

5. 1 

ІІ Б. – 5 Э.                              ТЭМАТЫЧНЫ ТЭСТ

3-9 № 14                          СІНТАКСІС І ПУНКТУАЦЫЯ
ЗНАКІ ПРЫПЫНКУ Ў СКАЗАХ З ПРОСТАЙ МОВАЙ

АДКАЗЫ:

1. 1, 3, 4

2. 1

3. 1, 3, 5

4. 3, 4

5. 1

                          ТЭСТАВЫ МАТЭРЫЯЛ ПА ТЭМЕ

8-9 - №14        “ЗНАКІ ПРЫПЫНКУ Ў СКАЗАХ З ПРОСТАЙ МОВАЙ”

АДКАЗЫ:

1. 1, 5

2. 2. 4

3. 1, 2, 3

4. 3, 5

5. 5

6. 4

7. 1, 2, 4

8. 2, 4

9. 2

10. 3, 4, 5

В1. простаямова

В2. коска

В3. А5Б1В3Г4

